
TARIXIY-MADANIY TURIZM XIZMATLARINI 
MINTAQADA RIVOJLANTIRISH 
MEXANIZMLARINI MODERNIZATSIYA QILISH

Erkayeva Barno Abduraximovna
Qarshi davlat universiteti
mustaqil tadqiqotchisi

Annotatsiya. Ushbu maqolada Oʻzbekiston mintaqalarida tarixiy-madaniy meros obyektlari asosida turizm xizmatlarini 
rivojlantirish mexanizmlarini takomillashtirish masalalari tahlil qilinadi. Bunda madaniyat va turizm integratsiyasi, “uch 
mezonli barqarorlik” tamoyili hamda bozor mexanizmi yondashuvlari milliy sharoitga moslashtiriladi. Tadqiqot natijasida 
tarixiy-madaniy turizmni rivojlantirishning to‘rt komponentli modeli — madaniy meros resurslari, davlat va xususiy sektor 
hamkorligi, nomoddiy madaniy meros hamda barqaror rivojlanish tizimi — ishlab chiqildi va uning mintaqaviy turizmni 
rivojlantirish hamda xizmatlar sifatini oshirishdagi ahamiyati asoslab berildi.

Kalit soʻzlar: madaniy turizm, tarixiy-madaniy meros, turizm bozori, madaniyat va turizm integratsiyasi, barqaror rivojlanish, 
Oʻzbekiston, mintaqaviy turizm, turistik resurslar, nomoddiy madaniy meros.

Abstract. This article analyzes the issues of improving mechanisms for developing tourism services based on historical 
and cultural heritage sites in the regions of Uzbekistan. The study focuses on adapting the integration of culture and 
tourism, the “triple bottom line” sustainability principle, and market-based approaches to national conditions. As a result 
of the research, a four-component model for the development of historical and cultural tourism was developed, including 
cultural heritage resources, public-private partnership, intangible cultural heritage, and a sustainable development 
system. The study substantiates the importance of this model in enhancing regional tourism development and improving 
the quality of tourism services.

Key words: cultural tourism, historical and cultural heritage, tourism market, culture-tourism integration, sustainable 
development, Uzbekistan, regional tourism, tourism resources, intangible cultural heritage.

Аннотация. В данной статье анализируются вопросы совершенствования механизмов развития туристических 
услуг на основе объектов историко-культурного наследия в регионах Узбекистан. Особое внимание уделяется 
адаптации к национальным условиям подходов интеграции культуры и туризма, принципа устойчивого 
развития «трех измерений» (triple bottom line) и рыночных механизмов. В результате исследования разработана 
четырехкомпонентная модель развития историко-культурного туризма, включающая ресурсы культурного 
наследия, государственно-частное партнерство, нематериальное культурное наследие и систему устойчивого 
развития. Обоснована ее значимость для развития регионального туризма и повышения качества туристических 
услуг.

Ключевые слова: культурный туризм, историко-культурное наследие, туристический рынок, интеграция культуры 
и туризма, устойчивое развитие, Узбекистан, региональный туризм, туристические ресурсы, нематериальное 
культурное наследие.

K I R I S H
Zamonaviy jahon iqtisodiyotida madaniy turizm muhim va jadal rivojlanayotgan sohalardan biriga 

aylangan. Tarixiy-madaniy meros obyektlarini ko‘rish maqsadida amalga oshiriladigan sayohatlar bugungi 
kunda global turizm bozorining strategik yo‘nalishlaridan biri sifatida e’tirof etilmoqda. United Nations World 
Tourism Organization ma’lumotlariga ko‘ra, xalqaro sayohatlarning qariyb 40 foizi madaniy motivatsiya asosida 
amalga oshiriladi [2].

O‘zbekiston o‘zining boy tarixiy-madaniy merosi — Samarqand, Buxoro, Xiva va Shahrisabz kabi Jahon 
merosi obyektlari bilan jahon turizm tizimida muhim o‘rin egallaydi. 2023-yilda mamlakatga 6,9 million xorijiy 
turist tashrif buyurgan bo‘lib, 2030-yilga borib ushbu ko‘rsatkichni 15 millionga yetkazish rejalashtirilgan 

[10]. Biroq mavjud salohiyatdan yanada samarali foydalanish uchun tarixiy-madaniy meros asosida turizm 
xizmatlarini rivojlantirishning institutsional va bozor mexanizmlarini yanada takomillashtirish zarur.

Mazkur sohaning dolzarbligi bir nechta omillar bilan izohlanadi. Avvalo, madaniy turizm boshqa turizm 
turlariga nisbatan yuqori qo‘shimcha qiymat yaratadi. Shuningdek, u mahalliy aholi, hunarmandlar va madaniy 
muassasalar uchun barqaror daromad manbai hisoblanadi. Bundan tashqari, xalqaro tajriba madaniyat va 
turizm integratsiyasi shaharlar raqobatbardoshligini oshirish, ijtimoiy kapitalni rivojlantirish hamda milliy madaniy 
o‘zlikni mustahkamlashda muhim ahamiyatga ega ekanini ko‘rsatadi [1; 3].

Shu bilan birga, amaliyotda muhim masala kuzatilmoqda: ko‘plab mamlakatlarda, jumladan O‘zbekistonda 
ham, madaniyat va turizm sektorlari o‘zaro yetarli darajada integratsiyalashmagan holda faoliyat yuritmoqda 
[8]. Ganski (2018) fikriga ko‘ra, ushbu sohalar o‘rtasidagi zaif aloqalar turistik xizmatlar sifatiga salbiy ta’sir 
ko‘rsatadi va mavjud imkoniyatlardan samarali foydalanishni cheklaydi [2]. Liang va hammualliflar (2022) esa 
barqaror rivojlanish uchun madaniy va turizm sektorlarining chuqur integratsiyasi, nomoddiy madaniy meros 
elementlarini keng jalb etish hamda “uch mezonli barqarorlik” tamoyiliga amal qilish zarurligini ta’kidlaydilar [1].

Ushbu maqolaning maqsadi — O‘zbekiston mintaqalarida tarixiy-madaniy turizm xizmatlarini rivojlantirish 
mexanizmlarini takomillashtirish bo‘yicha ilmiy asoslangan model va amaliy tavsiyalar ishlab chiqishdan iborat. 
Shu maqsadda xalqaro tajribalar, xususan, Xitoydagi Qingming ko‘prigi tarixiy bloki tajribasi [1] hamda Yevropa 
madaniy turizm bozori mexanizmlari [2] tahlil qilinib, milliy sharoitga moslashtiriladi.

M A V Z U G A  O I D  A D A B I Y O T L A R  S H A R H I
Madaniy turizm iqtisodiyoti sohasidagi ilmiy adabiyotlar so‘nggi yillarda sezilarli darajada kengayib, 

chuqurlashib bormoqda. Ushbu tadqiqotlar madaniy turizmning iqtisodiy mohiyati, madaniyat va turizm 
integratsiyasi hamda tarixiy-madaniy meros asosida barqaror rivojlanish tamoyillarini yoritishga qaratilgan.

Ganski (2018) madaniy turizmni turizm xizmatlari bozorining muhim segmenti sifatida baholab, United 
Nations World Tourism Organization ta’rifiga ko‘ra uni odamlarning doimiy yashash joyidan tashqarida madaniy 
meros obyektlari va xizmatlarini iste’mol qilish maqsadida amalga oshiriladigan sayohat sifatida izohlaydi [2]. 
Shu bilan birga, ushbu yondashuvning ayrim cheklovlari ham mavjud bo‘lib, u asosan talab tomoniga urg‘u 
beradi va taklif tizimini, ya’ni turistik mahsulotlar hamda xizmatlarni shakllantirish mexanizmlarini yetarlicha 
qamrab olmaydi.

Rizzo va Mingosa (2013) madaniy merosga asoslangan turizmni ko‘p qirrali iqtisodiy hodisa sifatida tahlil 
qilib, uning bevosita, bilvosita va induktsiyalangan ta’sirlarini ajratib ko‘rsatadi [3]. Ularning fikricha, madaniy 
turizm yaratadigan ish o‘rinlarining katta qismi turizm, savdo va transport kabi sohalarda bilvosita shakllanadi. 
Vaughan (1984) esa madaniy meros va iqtisodiy ko‘rsatkichlar, xususan, bandlik va daromad o‘rtasidagi 
bog‘liqlikni empirik jihatdan asoslab bergan [9]. Shuningdek, Hausner, Karwinska va Purchla (2013) madaniy 
sektorning iqtisodiy o‘sishdagi rolini yoritib, madaniy merosni saqlash va undan foydalanishni “doiraviy qadriyat 
zanjiri” orqali tushuntiradi [6].

Madaniyat va turizm integratsiyasi masalasi zamonaviy tadqiqotlarda alohida ahamiyat kasb etadi. 
Liang va hammualliflar (2022) ushbu integratsiyani faqat iqtisodiy jarayon sifatida emas, balki insonparvarlik 
yondashuvi asosida ham ko‘rib chiqadilar [1]. Ular tarixiy hududlarni rivojlantirishda iqtisodiy samaradorlik 
bilan bir qatorda ijtimoiy va ekologik omillarni ham hisobga olish zarurligini ta’kidlab, “uch mezonli barqarorlik” 
tamoyilini amaliyotga tatbiq etadilar. Shuningdek, mualliflar madaniyat va turizm o‘rtasidagi munosabatlarni 
uzluksiz jarayon sifatida talqin qilib, eng samarali natija ushbu ikki sektor o‘rtasidagi muvozanatli hamkorlik 
orqali yuzaga kelishini asoslaydi [1].

Ganski (2018) esa madaniyat va turizm o‘rtasidagi hamkorlik “ijobiy doira” yoki “salbiy doira” shaklida 
rivojlanishi mumkinligini ko‘rsatadi [2]. Birinchi holatda turizm daromadlari madaniy merosni saqlash va 
rivojlantirishga xizmat qiladi, ikkinchi holatda esa ortiqcha yuklama resurslarning yemirilishiga va turistik 
jozibadorlikning pasayishiga olib kelishi mumkin.

Barqaror rivojlanish va bozor mexanizmlari masalasida Rubinshteyn (2016) davlat va bozor o‘rtasidagi 
muvozanatni muhim omil sifatida ko‘rsatadi [5]. Ripkema (2006) esa tarixiy obyektlarga narx belgilash siyosatini 
tartibga solish zarurligini ta’kidlab, uni talabni boshqarish va madaniy merosni saqlashni moliyalashtirish vositasi 
sifatida ko‘rib chiqadi [4]. Prybieha (2015) va Martynenko (2005) tadqiqotlarida esa tarixiy-madaniy merosning 
huquqiy muhofazasi va institutsional asoslarini takomillashtirish masalalari yoritilgan [7; 8].

Umuman olganda, tahlillar shuni ko‘rsatadiki, madaniy turizmni samarali rivojlantirish uchun bir nechta 
asosiy shartlar muhim hisoblanadi: madaniy meros resurslaridan strategik foydalanish, madaniyat va turizm 
sektorlarining faol hamkorligi, nomoddiy madaniy elementlarni turistik mahsulotga aylantirish hamda iqtisodiy, 
ijtimoiy va ekologik barqarorlik tamoyillariga rioya qilish. Aynan shu yondashuvlar mazkur tadqiqotda taklif 
etilayotgan strategik modelning asosini tashkil etadi.

T A H L I L  V A  N A T I J A L A R
Oʻzbekiston katta turizm salohiyatiga ega mamlakatlardan biridir. UNESCO Jahon merosi roʻyxatiga 

kiritilgan 8 ta obyekt, jumladan Samarqand, Buxoro, Xiva va Shahrisabz mamlakatni jahon darajasidagi 
tarixiy-madaniy destinatsiyaga aylantiradi. 7 000 dan ortiq tarixiy yodgorliklar va arxeologik obidalar mavjudligi 
Oʻzbekistonning Gʻarbiy Osiyo madaniy meros xaritasidagi ahamiyatini yanada oshiradi [10].

Biroq, mavjud miqdoriy ko‘rsatkichlar bilan bir qatorda sifat jihatidan ayrim masalalar ham mavjud. Amaliy 
kuzatuvlar va ilmiy adabiyotlar asosida quyidagi tizimli holatlar aniqlangan:

−	 Madaniyat va turizm sektorlari o‘rtasida institutsional hamkorlik yetarli darajada shakllanmagan. 
Madaniy meros muassasalari va turizm operatorlari ko‘pincha parallel faoliyat olib boradi. Ular o‘rtasida o‘zaro 
manfaatli hamkorlik mexanizmlarini rivojlantirish zarur. Ganski (2018) ta’kidlaganidek, turizm sanoatida madaniy 
resurslardan ham resurs, ham bozor segmenti sifatida samarali foydalanish muhimdir [2].

−	 Nomoddiy madaniy meros elementlaridan foydalanish darajasi hali ham yetarli emas. Ipak to‘qish, 
chinnisozlik, naqshinkorlik, milliy taomlar, og‘zaki ijod va musiqa kabi boy madaniy an’analar turistik mahsulot 
sifatida yanada faolroq rivojlantirilishi mumkin. Liang va hammualliflar (2022) ushbu elementlarni “bilimga 
asoslangan nomoddiy resurslar” sifatida baholab, ularni turizmni an’anaviy resurs bazasidan tashqariga olib 
chiquvchi muhim omil deb hisoblaydi [1].

−	 Bozor mexanizmlarini yanada takomillashtirish zarur. Xizmat ko‘rsatish sohasida narx siyosati, raqobat 
muhiti va sifat standartlarini qo‘llash bo‘yicha qo‘shimcha choralar talab etiladi. Ripkema (2006) ta’kidlaganidek, 
tarixiy meros obyektlarida narx siyosatini shakllantirish nafaqat daromad olish vositasi, balki barqaror talabni 
qo‘llab-quvvatlash mexanizmi sifatida ham muhimdir [4].

−	 “Uch mezonli barqarorlik” tamoyillarining amaliy qo‘llanilishi ham yanada kengaytirilishi lozim. Hozirgi 
kunda turizm rivojlanishi asosan iqtisodiy ko‘rsatkichlarga — turistlar soni va daromadlarga — qaratilgan bo‘lsa, 
ekologik va ijtimoiy omillarni ham kengroq hisobga olish maqsadga muvofiqdir.

Quyidagi 1-jadvalda Oʻzbekiston madaniy turizmining asosiy ko‘rsatkichlari va 2030-yilga mo‘ljallangan 
maqsadli ko‘rsatkichlari keltiriladi.

1-jadval. O‘zbekistonda madaniy turizm ko‘rsatkichlari va rivojlanish maqsadlari1

Ko‘rsatkich Qiymat (2023) Maqsad (2030)

Xorijiy turistlar soni 6,9 million 15 million

Turizmning YAIMdagi ulushi 2,3% 5–6%

UNESCO Jahon merosi obyektlari 8 ta Yangi 3+ obyekt ro‘yxatga olish

Tarixiy meros asosidagi turistik 
mahsulotlar Cheklangan Ko‘p qatlamli kompleks mahsulotlar

Madaniy-turistik klasterlar soni 2–3 (Samarqand, Buxoro, Xiva) 10+ mintaqaviy klaster

Liang va hammualliflarning (2022) tahliliy yondashuvidan ilhomlanib hamda uni Oʻzbekiston sharoitiga 
moslashtirgan holda, ushbu tadqiqotda tarixiy-madaniy turizm xizmatlarini rivojlantirishning to‘rt komponentli 
strategik modeli taklif etiladi. Ushbu model to‘rt asosiy elementning bir vaqtning o‘zida va o‘zaro bog‘liq holda 
rivojlanishini ta’minlashga qaratilgan.

Birinchi komponent — madaniy meros resurslari. Liang va hammualliflar (2022) Qingming ko‘prigi tarixiy 
hududi misolida “madaniy merosning markaziy jalb etuvchi rolini to‘liq namoyon qilish” zarurligini asoslab 
beradi [1]. O‘zbekiston uchun bu nafaqat UNESCO ro‘yxatiga kiritilgan obyektlardan, balki kamroq tanilgan, 
biroq muhim tarixiy va madaniy salohiyatga ega hududlardan ham samarali foydalanishni anglatadi. Jumladan, 
Fargʻona vodiysi hunarmandchiligi, Qoraqalpogʻiston me’moriy merosi va Surxondaryodagi qadimiy topilmalar 
hali to‘liq turistik mahsulot sifatida shakllantirilmagan.

Ikkinchi komponent — ikki sektor hamkorligi. Ganski (2018) ta’kidlaganidek, madaniy meros muassasalari 
va turizm sanoati ko‘pincha parallel faoliyat yuritadi hamda ular o‘rtasidagi muloqot yetarli darajada 
shakllanmagan [2]. Liang va hammualliflar (2022) ushbu munosabatni uzluksiz hamkorlik tizimi sifatida tavsiflab, 
to‘liq hamkorlikdan tortib parallel faoliyatgacha bo‘lgan turli shakllarni ajratib ko‘rsatadi [1]. O‘zbekiston uchun 
eng maqbul model — madaniyat sektori mazmun va mavzuni belgilashi, turizm sektori esa marketing, xizmat 
ko‘rsatish va sayyohlarni jalb qilishni ta’minlaydigan o‘zaro to‘ldiruvchi hamkorlik modelidir.

Uchinchi komponent — nomoddiy madaniy elementlar. Liang va hammualliflar (2022) ta’kidlashicha, 
madaniy elementlar insonlarning “yangilik izlash, farqlanish, baxt va bilimga intilish” kabi psixologik ehtiyojlarini 

1	  Muallif tomonidan tayyorlangan

qondiradi, shu sababli ular an’anaviy turizm rivojlanishining yangi bosqichini shakllantirishi mumkin [1]. 
O‘zbekistonda ipakchilik, zardo‘zlik, kulolchilik, milliy oshxona madaniyati, baxshichilik va bastakorlik an’analari 
kabi nomoddiy meros unsurlari katta turistik salohiyatga ega bo‘lib, ularni turistik mahsulot sifatida rivojlantirish 
muhim hisoblanadi.

To‘rtinchi komponent — “uch mezonli barqarorlik” tizimi. Ganski (2018) madaniy turizmning barqaror 
rivojlanishini “qabul qilish quvvati” tushunchasi orqali tavsiflaydi, ya’ni hududda insoniy va iqtisodiy faoliyatning 
shunday darajasi bo‘lishi kerakki, u madaniy merosning saqlanishiga, tashrif sifati va mahalliy hamjamiyat 
manfaatlariga salbiy ta’sir ko‘rsatmasin [2]. Ushbu yondashuv iqtisodiy, ijtimoiy va ekologik barqarorlikni o‘zaro 
muvozanatda rivojlantirishni talab qiladi (2-jadval).

2-jadval. O‘zbekistonda tarixiy-madaniy turizm xizmatlarini rivojlantirish strategik matritsasi2

Komponent Hozirgi holat Muammo Tavsiya

Madaniy meros resurslari
8 ta UNESCO obyekti, 
7000+ tarixiy monument, 
kam tijoratlashtirish

Turizm va madaniyat 
sektorlari o‘rtasida zaif 
hamkorlik

Kompleks sheriklik modelini 
joriy etish

Bozor mexanizmi Narx shakllanishi tartibsiz, 
xizmat sifati past

Raqobat muhitining yetarli 
rivojlanmaganligi

Narx differensiyasi va sifat 
standarti tizimi

Nomoddiy madaniy 
elementlar

Hunarmandchilik, musiqa, 
oshpazlik madaniyati 
kam turistik mahsulotga 
aylangan

Turizm sektori tomonidan 
e’tiborsizlik

Nomoddiy merosni 
turistik mahsulot sifatida 
rivojlantirish dasturi

Barqarorlik (uch tubidan 
chiziq)

Iqtisodiy o‘sish ustivor, 
ekologik va ijtimoiy jihatlar 
e’tiborga olinmaydi

Yuklama sig‘imining nazorat 
etilmasligi

Triple Bottom Line tamoyilini 
strategik rejalashtirish 
asosiga kiritish

Ganski (2018) madaniy turizm bozor mexanizmida narxning ahamiyatini alohida ta’kidlab, uni talab 
darajasini boshqarish va madaniy merosni saqlash uchun mablag‘ shakllantirish vositasi sifatida tavsiflaydi 
[2]. Ripkema (2006) esa meros obyektlariga kirish narxini ikki maqsadda qo‘llashni tavsiya etadi: birinchidan, 
barqaror talab darajasini ta’minlash, ikkinchidan, saqlash va rivojlantirish uchun zarur mablag‘larni shakllantirish 
[4]. Ushbu yondashuv Oʻzbekiston uchun ham amaliy ahamiyatga ega.

Oʻzbekiston sharoitida bozor mexanizmi modeli quyidagi uch darajada faoliyat yuritishi maqsadga muvofiq:
– Mikro daraja — obyekt darajasida: har bir yirik tarixiy-madaniy meros obyekti uchun alohida narx 

siyosati, sifat standartlari va xizmat ko‘rsatish protokollari ishlab chiqilishi zarur. Picasso Museum tajribasi shuni 
ko‘rsatadiki, innovatsion narx siyosati bir vaqtning o‘zida ham xizmat sifatini saqlashga, ham keng jamoatchilik 
uchun ochiqlikni ta’minlashga xizmat qilishi mumkin [2].

– Mezo daraja — klaster darajasida: Samarqand, Buxoro va Xiva kabi tarixiy shaharlardan iborat hududlar 
yagona madaniy-turistik klaster sifatida rejalashtirilishi va boshqarilishi lozim. Ganski (2018) ta’kidlaganidek, 
meros va turizm sektori manfaatdor tomonlarining samarali hamkorligini ta’minlash uchun muloqot va muzokara 
mexanizmlari rivojlantirilishi kerak [2].

– Makro daraja — milliy va mintaqaviy daraja: Liang va hammualliflar (2022) ta’kidlaganidek, “resurslar — 
mahsulotlar — qayta tiklanadigan resurslar” tamoyiliga asoslangan iqtisodiy qayta aloqa siklini shakllantirish 
zarur [1]. Milliy brendlash siyosati, xalqaro marketing strategiyalari hamda UNESCO bilan hamkorlik makro 
darajadagi bozor mexanizmini to‘ldiradi.

Liang va hammualliflar (2022) COVID-19 pandemicning tarixiy hududlar barqaror rivojlanishiga ta’sirini 
tahlil qilib, iqtisodiy omillar bilan bir qatorda psixologik va ma’naviy jihatlarni ham “insonparvarlik burilishi” 
konsepsiyasi doirasida ko‘rib chiqadi [1]. Mualliflarning muhim xulosasiga ko‘ra, shaharlarda madaniy 
elementlarni iqtisodiy rivojlanish jarayoniga integratsiya qilish “aholining psixologik ehtiyojlarini qondirishning 
muhim manbai” bo‘lib xizmat qiladi.

Bu holat Oʻzbekiston uchun ham nihoyatda dolzarbdir. Zamonaviy global tendensiyalar, jumladan 
postpandemik tiklanish jarayoni, yoshlarning milliy o‘zlikni anglashga bo‘lgan ehtiyoji hamda shahar aholisi 
farovonligini oshirish zarurati sharoitida tarixiy-madaniy meros obyektlari atrofida shakllangan turizm xizmatlari 
nafaqat iqtisodiy mahsulot, balki jamiyatning ijtimoiy kapitalini mustahkamlash va ma’naviy farovonligini oshirish 
vositasi sifatida ham muhim ahamiyat kasb etadi. Shu nuqtai nazardan, Oʻzbekiston mintaqalaridagi tarixiy 
shaharlarning yaxshi saqlanib qolgan tarixiy-madaniy muhiti muhim ustunliklardan biri hisoblanadi.

2	  Muallif tomonidan tayyorlangan

X U L O S A  V A  T A K L I F L A R
Ushbu maqolada Oʻzbekiston mintaqalarida tarixiy-madaniy turizm xizmatlarini rivojlantirish mexanizmlarini 

takomillashtirish masalalari tahlil qilinib, to‘rt komponentli strategik model ishlab chiqildi. Xalqaro tajriba, 
xususan Liang va hammualliflar (2022) hamda Ganski (2018) tadqiqotlari asosida O‘zbekiston sharoitiga mos 
ilmiy xulosalar shakllantirildi.

Birinchidan, madaniy turizmning barqaror rivojlanishi madaniyat va turizm sektorlarining real integratsiyasiga 
bog‘liq bo‘lib, ularning “kontinum” asosidagi hamkorligi muhim ahamiyatga ega. Bunda madaniy mazmunni 
shakllantirish madaniyat sektori zimmasiga, marketing va sayyohlarni jalb qilish esa turizm sektori zimmasiga 
yuklatilishi maqsadga muvofiqdir. Hozirgi kunda ushbu sektorlar ko‘proq parallel faoliyat yuritmoqda, bu esa 
institutsional hamkorlikni yanada kuchaytirishni talab etadi.

Ikkinchidan, nomoddiy madaniy meros — hunarmandchilik, milliy oshxona, musiqa va og‘zaki ijod 
namunalari — turizm mahsuloti sifatida yetarli darajada rivojlantirilmagan. Xalqaro tajriba shuni ko‘rsatadiki, 
ushbu elementlar turistlarning madaniy va hissiy ehtiyojlarini qondirishda muhim rol o‘ynaydi. Shu sababli, 
ularni turistik mahsulotlar tizimiga kengroq jalb etish zarur.

Uchinchidan, tarixiy meros obyektlarida narx siyosati va bozor mexanizmlari talabni boshqarish hamda 
saqlash xarajatlarini qoplash funksiyalarini bajarishi lozim. Narxlar obyektlarning yuklama sig‘imi va tarixiy 
ahamiyatiga qarab differensial yondashuv asosida belgilanishi kerak. Bu esa ortiqcha yuklama va resurslarning 
yemirilish xavfini kamaytirishga xizmat qiladi.

To‘rtinchidan, “uch mezonli barqarorlik” tamoyili, ya’ni iqtisodiy, ijtimoiy va ekologik barqarorlikni birgalikda 
ta’minlash, mintaqaviy turizmni rejalashtirishning asosiy mezoniga aylanishi zarur. Faqat iqtisodiy yondashuvga 
tayanish uzoq muddatda madaniy meros obyektlarining jozibadorligi pasayishiga olib kelishi mumkin.

Amaliy jihatdan madaniyat va turizm sohalari o‘rtasida institutsional hamkorlikni kuchaytirish, mintaqaviy 
madaniy-turistik klasterlarni rivojlantirish, yuklama sig‘imi monitoringi tizimini joriy etish hamda nomoddiy 
madaniy meros asosida maxsus turistik mahsulotlar yaratish tavsiya etiladi. Jumladan, Samarqand, Buxoro va 
Xiva kabi tarixiy hududlarni yagona madaniy-turistik klaster sifatida rivojlantirish katta samara berishi mumkin.

Mazkur tadqiqot asosan makro darajadagi tahlilga asoslanganligi sababli, kelgusida alohida hududlar 
misolida empirik tadqiqotlar o‘tkazish, shuningdek xalqaro qiyosiy tahlillarni kengaytirish maqsadga muvofiq 
hisoblanadi.

